
Fi yw’r Ffordd - Ioan 14:6

Mae’n siŵr i ti fod mewn lle dieithr rywdro yn trio dod o hyd i rywle arbennig. Mor braf yw gweld rhywun a gallu holi ynglŷn â’r lle a chael cyfarwyddidau.  Weithiau, hyd yn oed ar ôl cael cyfarwyddiadau, mae’n  anodd ffeindio’r lle.  Gwell fyth yw pan fo rhywun yn dweud “Fe af i â chi yna.”

Dyna ddigwyddodd i fi. Roeddwn i ym Mrasil yn cerdded ar hyd strydoedd dieithr iawn, ond roeddwn i’n dilyn Anna Flavia, merch a oedd yn gwybod  ble roedd hi’n mynd. Doeddwn i’n poeni dim: doedd dim eisiau, roedd hi’n gwybod y ffordd.

Mae’r Iesu’n gwybod y ffordd hefyd – wedi’r cyfan buodd yn byw ar y ddaear am dri deg tri o flynyddoedd, ac am ei fod yn Dduw-ddyn roedd e’n gwybod am anawsterau bod yn ddynol. Roedd e hefyd yn gallu goresgyn yr anawsterau hynny.

Gallwn ymddiried ynddo i ddangos y ffordd i ni, ac mae e bob amser yn barod i wneud hynny. Does dim eisiau i ni boeni am fynd ar goll ond i ni ei ddilyn e.  Gallwn wneud hynny trwy ei weld a’i glywed yn siarad â ni yn y Beibl, a gallwn ni siarad ag e a gwrando arno fe trwy weddïo arno.

Nid dangos y ffordd yn unig mae’r Iesu: fe yw’r ffordd. Dim ond trwyddo fe y gallwn ni fynd i’r Nefoedd ar ôl i ni farw. Roedd rhaid iddo fe farw er mwyn creu ffordd i ddelio â’r pechod sy’n ein gwahanu oddi wrth Dduw.
Difethwyd y ffordd wreiddiol oedd rhwng Duw a ni yn ngardd Eden pan benderfynodd Adda ac Efa fynd eu ffordd eu hun yn lle bod yn ufudd i Dduw. Aethon nhw ar hyd ffordd pechod sy’n ffordd beryglus. Rydyn ni’n perthyn i Adda ac yn troedio’r un ffordd. Ond daeth Iesu i greu ffordd yn ôl at Dduw,ffordd y groes a ffordd y bywyd. Dim ond fe allai wneud hyn am nad yw’n perthyn i Adda yn yr un ffordd â rydyn ni.

Wyt ti’n gwybod bod Iesu wedi marw er mwyn dy wneud di’n iawn gyda Duw? Wyt ti’n gwybod ei fod e’n cynnig ffordd i gerdded y byd yma gyda fe, a ffordd i fynd ato fe i’r Nefoedd ar ôl i ti farw? Os nad wyt ti, gofyn i Dduw ddangos y ffordd i ti ac os wyt ti.....gwyn dy fyd

